
Am Frytig und Samschtig, 14./15. Meerz 2025, findet uf em Barfi  
die 1. Lektion statt. Fasnacht für alli zum Kennelehre und Usprobiere! 
jetzt-fasnacht.ch (Fr. 13.00  – 17.00 Uhr, Sa. 11.00  – 16.00 Uhr)

Wotsch bi uns mitmache? Denn mäld Di doch bi unserem Obmaa:  
obmaa.stamm@rootsheere.ch. Mir freye-n-is uf di!

D Ladäärne-Uusstellig uff em Minschterplatz und d Waage- und Reggwisyte-
Uusstellig bi dr Kasäärne sin vom Määntig znacht bis am Mittwuch demoorge!

Drugg: Erlenhof | MAKEYOURDAY, Reinach BL

www.rootsheere.ch

D Totetänz um d'Existänz

Saltare Mortis Basilea
Kult, Kultur, Kulturell, 
mänggmool farbig, dunggel, hell; 
git’s in alle Variatioone, 
jetz ney mit KI moole, kloone.
D’Aagebott sin Riisegroos, 
zem verwyyle, ganz famoos: 
egal ob lutt, ob lyyslig, stumm, 
findet jedes Individuum
zem dr Alldaag kurz z’vergässe, 
Spektaggel oder in rueh fein Ässe; 
d’Voorfasnachtszyt, e Riisegschängg, 
Cabaret, Gugge, Schnitzelbängg;
Tamboure, Pfiffer au drbyy, 
wie heerlig kaa doch s’Lääbe syy; 
au s’Tattoo – dää Basler Hit – 
wo’s jedes Joor vo neyem git;
fiir d’Seel e grossi Wichtigkait, 
e Aalass ooni Spaarsamkait; 
d’Finanze stimme, guet esoo, 
doch bisch ney, wotsch wyter koo?
Bruucht me zerscht fiirs grosse Ganze, 
vom Kulturbazze Finanze; 
d’Wirggligkait isch laider so, 
s’haisst allzu vyyl, s’isch zwenig do;
au s’Stadttheater, was nid gfallt, 
macht jetz vorem Spaardrugg Halt; 
wäge fäälende Finanze, 
losst me die Tote nid lo Tanze.
No vyyl schlimmer, ooni z’liege, 
ass Kinschtler schynts kai Gage griege; 
e Einigung die findet statt, 
5000 Stutz – jä do bisch platt!
Kultur isch wichtig, daas muess syy, 
doch immer mee goot laider yy; 
global gsee isch die Wält veruggt, 
als wie mee woo aim bedruggt;
doo spiilt Kultur e grossi Rolle, 
länggt aim ab und daas isch’s tolle, 
me laadet Batterie uff, 
isch au fröölig, nid nur muff;
s’gilt fyr die Aarme und die Riiche, 
also: bitte nimm z’vyyl striiche!

Fasnacht 2025

E Gsprützte z’vyyl? Het’s di verbloose?
Scan dä Code, no kasch dr Zeedel loose!


